
Utoqqalinermi soraarnerussutisiat akileraarutaasarunnaarnissaannut periarfissat pillugit Naalakkersuisut 

nalunaarusioqqullugit peqquneqarnissaannik inatsisartut aalajangiiffigisassaattut siunnersuut. 

Inatsisartuni ilaasortaq Aqqalu.C.Jerimiassen Atassut 

Siumumiit siunnersuuteqartoq qutsavigalugu imatut oqaaseqaateqassaagut: 

Qularutissaanngilaq Nunatsinni innuttaasuusugut utoqqalinissaq pillugu assigiinngitsunik 

isummersuuteqartaratta,tassa tupinnanngitsumik utoqqarnut inuiaqatigiinnilu sanngiinnerusutut 

inississimasunut avatangiisit atugassarititaasullu pitsaasuunissaat qularnanngitsumik siunnerfigalugu 

isummertarluta 

Ilisimavarputtaaq innuttaasut amerlasuut qulaani taasakka aallaavigalugit isummertarmata,ilaatigut 

ajuusaarnaraluartumik Nunarput qimallugu atugassarititaasut pitsaanerusut ujartorlugit  Danmarkimut 

nuuttariaqartartunik 

Taamatut pisoqartillugu innuttaasuulluni eqqarsarnermik pilersitsisarpoq tamannalu siammasimmat 

tupinnanngitsumik ilaatigut politikkikkut annertuumik oqallittarnerni initusimavoq,tupinnanngitsumillu 

partiit akornanni ilaatigut siunnerfiit pitsaanerusutut sammiveqartutut isigisat ilaatigut assigiinngitsunik 

isummersorfigineqartartut pigaagata ,naggataagut soorunami aalajangernerit pisarsimapput,soorunami 

siunertaalluni pitsaanerpaamik atugassatigut alloriarnerit pisarnissaat,taamaakkaluartorli kikkut tamarmik 

iluarisaanik pisinnaasoqartanngitsoq ilisimavarput,taamaasillunilu suliniutit tullii pilersarput soorunami 

aamma siunertaralugu politikkerisap siunnerfii tunaartaralugit ingerlatsisoqarnissaa aammalu 

angusaqartoqarnissaa kissaatigineqartarluni 

Soorunami partiitsinni utoqqaat pillugit politikkerput ersarippoq,tamannalu nittartakkami 

alakkarneqarsinnaajuartoq matumuuna innersuukkusuppara 

Upernaami 2022 Inatsisartut ataatsimiinneranni qulequtaq UPA 2022/25 imatut qulequtaqartoq 

eqqartorneqarpoq: 

Utoqqalinersiaqarneq pillugu Inatsisartut inatsisaata allanngortinneqarnissaa pillugu Inatsisartut 

inatsisissaattut siunnersuut  (isumaginninnermut Naalakkersuisoq) 

”Tassani Siumut oqaaseqaataani arlalinnik innersuussisoqarpoq,piffissarlu manna iluatsillugu 

oqaaseqaatitsinniik issuaalaarpunga,ilaatigut tamakkiisuunngitsunik issuaaneq:  Siumup Inatsisartunut 

gruppiata oqaaseqaataa. Taamaattumik Siumumiit kissaatigaarput ataatsimiititaliami makku ilanngullugit 

nalilersorneqassasut, 

-Utoqqalinersiat siusinaarlunilu tigusartakkat ,aapparisap isertitaanut sanilliullugit 

ilanngaassunneqarsinnaajunnaassasut,tassami ataqqinassuseqartumik namminiiussuseqartumillu inuup 

inuunissaa innarlerneqassanngilaq 

-Tingusartakkat pineqartut akileraarusersorneqassanngitsut,tassami utoqqalilluni siuliunnaaraanni 

inuiaqatigiinnut pilersuisussaajunnarsimaneq naqissuserneqartariaqarmat 

naatsorsuutigineqartariaqarlunilu.” 

Qularutigineqassanngilaq Siumumiit nunatsinni utoqqalinersiuteqarneq pineqartunut naapertuuttumik 

annertussuseqartariaqartoq isumaqarfigigatsigu,taamattaaq avatangiisit atugassarititaasullu 

pitsanngorsartuarnissaannik sulinerput ingerlakkatsigu ingerlattuassallutigulu 

Aap,sumiluunniit nunami utoqqarnut sanngiinnerusunullu atukkatigut pitsanngorsaajuarnissaq 

pisariaqartinneqartuarpoq,taamaammat tupinnanngitsumik tamanna nunatsinni aamma 

atuuppoq,piffissarmi ingerlajuarpoq unammilligassanillu nutaanik takkuttoqartuarluni,tamakkuli 

uniffiginagit siammasissumik suleqatigiinnikkut qaagertuarsinnaagigut Siumumiit isumaqarfigaarput 

2024-mut aningaasanut inatsisissatut siunnersuut siullermeerneqarmat oqaatigineqarpoq utoqqalinersiutit 

ataatsimut isigalugu 2021-2023-mut 13%-mik qaffaateqarsimasut,aammalu ilisimavarput ukiortaamiit 

aapparisap isertitaanik ilanngaasarneq atorunnaarsinneqartussaammat,tamanna ukiuni amerlasuuni 

eqqartorneqarsimasoq kiisami piviusunngortussanngormat ilanngullugu Siumumiit nuannaarutigalutigu 

oqaatigissuarput 

 

Soqutiginarpoq utoqqalinersiat akileraarutissappata qanoq isikkulimmik aaqqissuunneqarsinnaanerat 

pisinnaassasoq,tassami ulluinnarni akileraartussaatitaaneq piusoq atorunnaarsinneqarpat ilaatigut 

utoqqaat inuiaqatigiinni pilersueqataasutut misigisarmata,qularnanngitsumillu arlaagut 

isummersorumaarmata tamanna pillugu naalaarluarnissaat kissaatitta ilagaat 

Nalunngilarput Kommunini tamani utoqqaat aamma akileraartarmata,taamaammat soqutiginarpoq piffinni 

taaneqartuni qanoq annertutigisumik akileraartarnikkut isertitsissutaasarnersut,aamma ilisimavarput 

pingaartumik Kommunit utoqqarnut ulluinnarni sullissisuummata taamaasilluni angerlarsimaffinni 

ikiorteqartitsineq,utoqqaat illoqartitsineq,najugaqatigiiffeqarneq,ornittagaqartitsineq allallu 

attuumassuteqarsinnaasut  ingerlammatigit,tamakkulu tamarmik aamma aningaasanik naleqartut 

nalunngilarput,tamakkulu ilanngullugit qulaajaaviussasut kissaatigaarput,taamatut 

akileraartarunnaarnissap kinguneranik Kommunit aningaasatigut unammillerneqassappata ilaatigut 

taasatsinni akiliuteqartitsisoqassanersoq ilanngullugu misissugassatut innersuullugu 

Naalakkersuisut akissutaat paasilluarparput naggataagullu allannguutissatut siunnersuutaat qulequtaq una 

taperserlugu: 

Naalakkersuisut kingusinnerpaamik ulloq 1.Juli 2024 agguaanneqartussamik utoqqalinermi 

soraarnerussutisiat akileraarusigaajunnaarnerannut periarfissaq pillugu nassuiaasiornissaannut 

Inatsisartunut aalajangiiffigisassatut siunnersuut.Nassuiaammi suliniutip innuttaasunut pisortanullu 

aningaasaqarnikkut allaffissornikkullu kinguneqaatissaanik imaqassaaq. 

Siunnersuut paasilluarlugu ataaatsimiititaliamut susassaqartumut ingerlateqqipparput,qularutiginagu 

ataatsimiititaliami sukumiisumik qulaajaavigineqarluni eqqartorluarneqarumaartoq,sutigut siunnerfitsigut 

qanorpiaq isikkulimmik ataatsimiititaliap saqqummiussinissaa pissagalluta utaqqiumaarparput 

Jens Kristian Therkelsen Siumut 

 

 


